
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈՒՆԻՍԻ 16-Ի N 970-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը և նպատակը
 	Նոր Խարբերդ թաղամասը որպես ամառանոցային-այգեգործական տարածք հիմնվել է 1969 թվականին: Ընդհանուր տարածքը կազմում է 374 հա: Թաղամասն ունի ձևավորված 80 փողոց: Ամառանոցային (այգեգործական) տնտեսությունների քանակը 6500, փաստացի բնակվող անձանց թվաքանակը մոտ 10000 մարդ: Թաղամասն ի սկզբանե չի ունեցել գազամատակարարման, խմելու ջրի մատակարարման և ջրահեռացման (կոյուղատար), էլեկտրամատակարարման, ոռոգման ջրի, արտաքին լուսավորության ձևավորված կայուն գործող համակարգեր: Թաղամասը զուրկ է եղել սոցիալական ենթակառուցվածքների առկայությունից: Ներկայում թաղամասը նախկին ամառանոցային-այգեգործական կարգավիճակից ամբողջությամբ վերածվել է մշտական բնակության վայրի: Այս իրողությամբ թելադրված մարդկանց լիարժեք կենսագործունեության տեսանկյունից կենսական անհրաժեշտություն է դարձել թաղամասը ինժեներական և սոցիալական ենթակառուցվածքներով ապահովելու խնդիրը: Ըստ այդմ էլ վերջին տարիների ընթացքում Երևան համայնքի բյուջեի միջոցների հաշվին թաղամասում իրականացվել են  ճանապարհաշինարարական աշխատանքներ: Փողոցների գերակշիռ մասում անցկացվել է արտաքին լուսավորության ցանց: «Հայաստանի էլեկտրական ցանցեր» ընկերության կողմից բարելավվել է էլեկտրամատակարարման համակարգը: Թաղամասում կայուն չվացուցակով գործում են քաղաքային տրանսպորտային միջոցները:
	Թաղամասի առջև ծառացած լրջագույն խնդիրները կապված են գազամատակարարման, խմելու ջրի մատակարարման և կոյուղու համակարգի բացակայության հետ: Այս ուղղությամբ ՀՀ տարածքային կառավարման և ենթակառուցվածքների նախարարության «Տարածքային զարգացման հիմնադրամի» կողմից Նոր Խարբերդ թաղամասում 2024 թվականից մեկնարկվել և իրականացվում են 73650 գծմ (որից բաշխիչ ցանցը 55250 գծմ, տնային անհատական միացումները 18400 գծմ) ջրամատակարարման նոր ցանցի կառուցման աշխատանքները, որոնք կավարտվեն 2025 թվականին:
Նոր Խարբերդ թաղամասում բնակելի տների ջեռուցումն իրականացվում է մետաղյա վառարաններով՝ վառելափայտի միջոցով (հիմնականում տրամադրվում է համայնքի կողմից, որպես սոցիալական աջակցություն) կամ  էլեկտրական ջեռուցիչների և տաքացուցիչների միջոցով։ Գազամատակարարման առկայության դեպքում ջեռուցումը կդառնա ավելի մատչելի և անվտանգ, ինչպես նաև՝ կապահովվի օբյեկտների շահագործման հուսալիությունը և անվտանգությունը։
Թաղամասում առկա չէ դպրոց ու մանկապարտեզ (Երևանի քաղաքապետարանի աշխատանքային ծրագրերով պատվիրվել են նոր մանկապարտեզի կառուցման նախագծանախահաշվային փաստաթղթեր), որի կառուցման և արդյունավետ շահագործման համար գազամատակարարումը նույնպես անհրաժեշտ է։
Թաղամասի բնակելի տներին կից առկա են հողատարածքներ և գազաֆիկացման առկայության դեպքում հնարավորություն կընձեռվի բնակիչների կողմից ջերմոցային փոքր տնտեսություններ վարել։
Նոր Խարբերդ թաղամասը իր ենթակառուցվածքային հագեցվածությամբ բացասա-կանորեն տարբերվում է Երևան քաղաքի այլ թաղամասերից, մասնավորապես՝ ճանապարհների մեծ մասը ասֆալտապատված չեն, դեռևս ավարտին հասցված չէ ջրամատակարարումը, ոռոգման ջրագծերը ենթակա են հիմնանորոգման, բացակայում է կոյուղատար համակարգը, և թաղամասի ամբողջական գազաֆիկացումը կլուծի շուրջ 10000 (տասը հազար) բնակչի գազամատակարարման խնդիր, որոնցից մոտ 30 (երեսուն) տոկոսը գտնվում են սոցիալապես անապահով վիճակում, ինչպես նաև մեծ թիվ են կազմում բազմազավակ ընտանիքները:
Գազամատակարարման տեսանկյունից Նոր Խարբերդ թաղամասը Երևան քաղաքում մնում է միակ բնակավայրը (թաղամասը), որն ամբողջությամբ զուրկ է գազամատակարարման համակարգից: 
Հաշվի առնելով այն հանգամանքը, որ 2024 թվականին արդեն իսկ դրվել են թաղամասի ամբողջական գազաֆիկացման հիմքերը և կառուցվել են թաղամասի երկու կենտրոնական փողոցներով անցնող 10․6 կմ երկարությամբ գազատարը, գազաբաշխիչ և չափիչ հանգույցները, առավել անհետաձգելի է դառնում թաղամասի ամբողջական գազամատակարարման համակարգի կառուցումն ավարտին հասցնելու խնդրի լուծումը:
Թաղամասն ամբողջական գազիֆիկացնելու համար անհրաժեշտ է գազամատակարարման ցանցն ընդլայնել և թաղամասի բոլոր փողոցներում անցկացնել գազամատակարարման խողովակներ։ Աշխատանքների իրականացման նպատակով Շենգավիթ վարչական շրջանի կողմից պատվիրվել և ձեռք է բերվել գազատար խողովակաշարի կառուցման նախագծանախահաշվային փաստաթղթեր (առանց ներքին միացումների)՝ 875 909 100 ՀՀ դրամ նախահաշվային արժեքով՝ ներառյալ՝ ԱԱՀ (շուրջ 50 կմ երկարությամբ գազատար խողովակաշար)։ Բայց, պայմանավորված Երևան քաղաքի բյուջեի սղությամբ՝ Երևանի քաղաքապետարանի տեղեկացմամբ թաղամասի գազամատակարարման ցանցի ընդլայնման շինարարական աշխատանքները չեն կարող իրականացվել քաղաքապետարանի միջոցներով։ 
Ելնելով Նոր Խարբերդ թաղամասի ամբողջական գազամատակարարման ապահովման անհրաժեշտությունից՝ Երևանի քաղաքապետարանը դիմել է Տարածքային կառավարման և ենթակառուցվածքների նախարարություն՝ թաղամասի գազամատակարարման շինարարական աշխատանքները որևէ ծրագրում ընդգրկելու աջակցության հարցով։  
Հարցը համատեղ քննարկելով Հանրային ծառայությունները կարգավորող հանձնաժողովի և Գազպրոմի հետ՝ առաջարկվում է գազիֆիկացման աշխատանքներն ընդգրկել ՀՀ կառավարության 2023 թվականի հունիսի 16-ի N 970-Լ որոշմամբ հավանության արժանացած Երևան քաղաքը գազամատակարարման լրացուցիչ նոր հզորություններով ապահովելու ծրագրում։ 
	Առաջարկվող կարգավորման բնույթը
Նախագծով նախատեսվում է իրականացնել Երևան քաղաքի Շենգավիթ վարչական շրջանի Նոր Խարբերդ թաղամասի գազամատակարարման ցանցի ընդլայնում։ 
Իրավական ակտի կիրառման դեպքում ակնկալվող արդյունքը
Նախագծի ընդունման դեպքում կիրականացնվի Երևան քաղաքի Շենգավիթ վարչական շրջանի Նոր Խարբերդ թաղամասի ամբողջական գազիֆիկացում։ 
Նախագծի մշակման գործընթացում ներգրավված ինստիտուտները և անձինք
Տարածքային կառավարման և ենթակառուցվածքների նախարարություն, Հանրային ծառայությունները կարգավորող հանձնաժողով, Երևանի քաղաքապետարան
Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
2. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը չի բխում վերոնշյալ փաստաթղթերից։ Սակայն, ՀՀ կառավարության 2023 թվականի հունիսի 16-ի N 970-Լ որոշման ընդունումը բխել է ՀՀ կառավարության 2021-2026թթ. ծրագրի «2.6 ՈՐԱԿԻ ԵՆԹԱԿԱՌՈՒՑՎԱԾՔ» և «2.7 ՔԱՂԱՔԱՇԻՆՈՒԹՅՈՒՆ» կետերից։ 
